Avgerð frá Skatta- og avgjaldskærunevndini

Avgerð tikin: 27.10.2004

Mál nr.: 04-03-32-12, 03-03-31-12 og 04-02-23-13

Lóg: Meirvirðisgjaldslógin § 16, § 3

Skattalógin § 31, § 25

Inntøka av seyðahaldi ikki mett at vera vinnuli.

Samandráttur:

Skatta- og avgjaldskærunevndin avgjørdi at staðfesta avgerðina hjá Toll- og Skattstovu Føroya, at virksemi av seyðahaldi var ikki at meta sum vinnuligt frá 1. januar 2004. Harnæst avgjørdi nevndin at broyta avgerðina hjá Kommunalu Skattakærunevndini og geva Toll- og Skattstovu Føroya viðhald í, at skattgjaldarin bert kann draga frá ávikavist kr. 2.864 og kr. 4.348 í telefonútreiðslum og kr. 14.314 og kr. 11.777 í bilútreiðslum árini 2001 og 2002.

Harafturat avgjørdi nevndin at geva kæraranum viðhald í, at partur av útreiðslunum til teldu og telduskeið er at meta sum ein rakstrarútreiðsla. Nevndin heimvísti tí henda partin til Toll- og Skattstova Føroya til meting av býtinum millum privata og vinnuliga nýtslu.

Avgerð

Málslýsing:

Skattgjaldarin rekur seyðahald á 4 marka festi.

Í samband við eftirlitsvitjan hækkaði Toll- og Skattstova Føroya skattskyldugu inntøkuna hjá honum fyri 2001 og 2002 við ávikavist kr. 14.777 og kr. 27.095.

Keypsmvg-ið fyri 2002 varð lækkað við kr. 3.823.

Somuleiðis varð boðað frá, at frá 1. januar 2004 varð landbúnaðarvirksemið hjá skattgjaldaranum ikki mett at vera vinnuligt. Avleiðingin av hesum var, at virksemið varð strikað úr mvg-skránni, og hann fekk ikki frádrátt fyri hall.

Hækkingarnar í skattskyldugu inntøkuni vóru hesar:



2001 
2002

Skattskyldug inntøka sambært

sjálvuppgávu 
kr.
116.336 
243.705

+ hækking

Telefonútreiðslur 
kr. 
1.466 
2.054

Bilútreiðslur 
kr. 
10.924 
8.988

Tryggingar 
kr. 
2.387 
2.387

Telduútgerð/skeið 
kr. 
0 
13.666

Skattskyldug inntøka 
kr. 
131.113 
270.800

Lækkingin í keypsmvg-num fyri 2002 var kr. 3.379 vegna telduútgerð og kr. 444 vegna telefonútreiðslur.

Henda avgerð varð kærd til Skatta- og avgjaldskærunevndina, meðan avgerðin um hækkingarnar í skattskyldugu inntøkuni varð kærd til Kommunalu Skattakærunevndina. Skattgjaldarin fekk viðhald í Kommunalu Skattakærunevndini í, at hann átti frádrátt fyri bilútreiðslurnar, telduútreiðslurnar og helvtina av telefonútreiðslunum. Toll- og Skattstova Føroya kærdi avgerðina hjá Kommunalu Skattakærunevndini til Skatta- og avgjaldskærunevndina.

Kommunala Skattakærunevndin

Við skrivi frá 20 apríl 2004 boðar Kommunala Skattakærunevndin frá avgerð síni, sum er soljóðandi:

“Kommunala Skattakærunevndin er samd um, at telefonútreiðslur kunnu dragast frá við 50%.

So leingi sum garðurin verður at rokna sum vinnuligur, verður bilurin eisini at meta sum vinnuligur, og útreiðslurnar loyvdur frádráttur. Somuleiðis er nevndin samd um, at telduútgerð og skeiðvirksemi kunnu dragast frá.”

Kærarin

Kærarin heitir á Skatta- og avgjaldskærunevndina um at staðfesta avgerðina hjá Kommunalu Skattakærunevndini.

Víst verður á, at talan er um eitt 4 marka kongsfesti, sum verður rikið so væl, sum tað nú einaferð kann lata seg gera. At tað er trupult at fáa lønsemi í slíka vinnu er ein onnur søk. Festini eru ofta smá og ganga oftast í arv. Loyvi til mjólkaframleiðslu er neyvan møguligt at fáa, so tí er ikki lætt at vaksa um virksemið. Bruttosøluinntøkan hevur seinastu 5 árini verið frá kr. 60.794 í 1998 til kr. 80.626 í 2002. Skattgjaldarin umsitur sostatt jørð hjá landinum, sum ikki gevur nóg mikið av sær til, at hann ikki eisini noyðist at hava aðra inntøku.

Telduútgerð

Víst verður á, at teldan varð keypt í 2002, og fólk hava verið á skeið fyri læra at brúka hana. Tað er tí ikki so løgið, at tað ikki sæst so nógv til nýtslu av telduni tað fyrsta árið. Um tað nú høvdu verið veltingartól, ið keypt vórðu, er ikki vist, at nøkur stórvegis velting kom burturúr fyrsta árið. Men kærarin fastheldur, at teldan er ætlað til at nýta í landbúnaðinum t.d. at skriva rokningar við, at skráseta kundarnar við og at skráseta seyðin við. Tað seinasta er farið ígongd, og áður er telduført yvirlit yvir seyðin latin Toll- og Skattstovu Føroya, restin kemur so við og við, sum førleikin til nýtsluna veksur.

Bilútreiðslur

Víst verður á, at talan er ikki um ein vøruvogn, men um ein lastbil (pickup) við last og førarahúsi við einum setri umframt førarasetri. Hesir bilar verða altíð skrásettir sum vøruvognar. Fyri at fáa skráseting sum lastbilur skal tað vera ein nógv størri lastbilur.

At kærarin skal hava greitt Toll- og Skattstovu Føroya frá, at hann eisini nýtir bilin at koyra til arbeiðis við, er eitt páhald, sum kærarin onki kennir til, og sum hann hevur afturvíst áður. Kærarin vísir á, at tá bilurin varð keyptur, varð spurningurin um eginnýtslu og afturrindan av mvg viðgjørdur av bygdaráðnum, sum tá var líkningarmyndugleiki. Úrslitið av hesum var, at bilurin var fult vinnuligur og at mvg-ið skuldi afturrindast.

Annars vísir hann á, at hagi og seyðahúsið liggja ikki í bygdini. So fóður og hoyggj má koyrast til húsið. Bilurin verður eisini nýttur til at koyra gras við, tí bøur verður eisini sligin aðrastaðni. Eisini hevur familjan annan bil.

Telefonútreiðslur

Kærarin vísir á, at hann, umframt tær í skrivinum frá 3. mai 2004 nevndu telefonir, eisini

hevur tlf. nr. x. Kærarin sigur seg nýta báðar telefonirnar partvíst vinnuligt og partvíst privat. Í

skattauppgerðunum er hædd tikin fyri eginnýtslu út frá samlaðu telefonútreiðslunum.

Annað

Kærarin vísir annars á, at í skrivinum frá Toll- og Skattstovu Føroya frá 5. august 2003 var ætlanin at strika hann frá 1. januar 2003 bæði viðvíkjandi mvg-skyldu og frádrátti fyri møguligum halli. Við skrivi frá 18. september 2003 fasthelt Toll- og Skattstova Føroya hesa avgerð, men við skrivi frá 30. oktober 2003 boðar Toll- og Skattstova Føroya frá, at hetta verður broytt til 1. januar 2004, bæði viðvíkjandi halli og mvg-skyldu. Í skrivi frá 2. mars 2004 verður sagt, at mvg-skyldan verður strikað frá 1. januar 2004, men í brotinum um innsendan av roknskapum verður sagt, at frádráttur av skattligum halli verður ikki góðtikin frá 1. januar 2003 og framyvir.

Kærarin roknar ikki við, at tað er ætlanin hjá Toll- og Skattstovu Føroya partvíst at fara aftur til fyrstu avgerðina, men um so er, verður hetta eisini kært.

Toll- og Skattstova Føroya

Vísandi til § 25 í skattalógini skal øll inntøka skattast, antin hon er vinnulig ella ikki, meðan hall bert kann dragast frá, um tað er vinnuligt. Inntøka av ítrivi verður skattað sum nettoinntøka, tað vil siga, at frádráttur bert verður givin fyri tær útreiðslur, sum eru farnar til at vinna inntøkurnar og í mesta lagi ájavnt við inntøkuna.

Onki fast mark er millum vinnu og ítriv, og tað er tí neyðugt at gera eina meting í hvørjum einstøkum føri, har m.a. sjónarmiðið um rentabilitet kann geva eina góða ábending. Harafturat verður m.a. hugt eftir, um hallið bert er orsakað av t.d. byrjunartrupulleikum, ella um virkið framhaldandi byggir á, at eigarin hevur aðra støðuga inntøku, sum ber honum uppi, og um eigarin hevur fakligar førleikar fyri at reka slíka vinnu.

Toll- og Skattstova Føroya vísir á, at inntøkan hjá skattgjaldaranum av landbúnaði seinastu fimm árini hevur verið soleiðis:


1998 
1999 
2000 
2001 
2002

Inntøkur 
60.794 
69.257 
78.007 
71.885 
80.626

Úrslit 
-59.768 
-29.499 
-16.344 
-53.303 
-44.013

Toll- og Skattstova Føroya vísir á, at sambært sjálvuppgávu hansara fyri sama tíðarskeið hevur havt aðra inntøku, sum hevur borið honum uppi:

A-inntøka 
170.389 
222.212 
199.773 
169.639 
287.718

Hall 
-59.768 
-29.499 
-16.344 
-53.303 
-44.013

Skattsk. innt. 
110.621 
192.812 
183.429 
116.336 
243.705

Grundað á hesi tøl, har úrslitið er hall fyri 5 fylgjandi ár, og hallið er drigið frá í aðrari inntøku, metir Toll- og Skattstova Føroya, at virksemið er ikki vinnuligt. Framyvir verður virksemið at rokna sum ítriv, og hall verður ikki góðtikið sum skattligur frádráttur.

Toll- og Skattstova Føroya vísir til § 1 í meirvirðisgjaldslógini um, at avgjald skal rindast til landskassan av vinnuligari sølu. Tá virksemið ikki verður mett at vera vinnuligt, avgjørdi Toll- og Skattstova Føroya at strika virksemið frá mvg-skráseting.

Telduútgerð og skeiðvirksemi

Í roknskapinum fyri 2002 eru útreiðslur til telduútgerð og skeiðvirksemi uppá ávikavist kr. 13.516 og kr. 1.985. Toll- og Skattstova Føroya vísir m.a. á, at onki er í roknskapartilfarinum, sum bendir á, at teldan verður nýtt vinnuliga. Bókhaldið verður ført av øðrum, mvgroknskapurin og sølufakturar verða førdir í hond. Av útskriftunum av nýtsluni av alnótini framgongur, at nýtslan fer fram á kvøldi og sunnudagar. Heitið á skeiðnum er at “læra at nýta teldu”.

Toll- og Skattstova Føroya roknar útreiðsluna at vera privata og hevur hækkað skattskyldugu inntøku kærarans við 67/76 pørtum av útreiðsluni tvs. kr. 13.666. Samstundis verður keypsmvg lækkað við kr. 3.379.

Bilútreiðslur

Toll- og Skattstova Føroya hevur góðtikið 50% av bilútreiðslunum, svarandi til ávikavist kr. 14.314 og kr. 11.777 fyri árini 2001 og 2002. Víst verður á, at Toll- og Skattstova Føroya gongur eftir  skrásetingini fyri akfør, tá støða skal takast til vinnuliga/privata nýtslu í teimum førum, tá blandað nýtsla av rakstrargøgnum er uppá tal. Sambært skrásetingina er bilurin skrásettur sum vøruvognur, og Toll- og Skattstova Føroya er tí av teirri fatan, at talan er um bil, har nýtslan er blandað.

Harnæst verður víst á, at skattgjaldarin hevur annað arbeiði, og at hann hevur greitt frá, at hann eisini brúkar bilin at koyra til arbeiðis við. Út frá slag og stødd av virki metir Toll- og Skattstova Føroya nýtsluna at vera 50% vinnuliga.

Toll- og Skattstova Føroya metir tað ikki vera nakað prógv fyri, at bilurin er vinnuligur, at kærarin fekk endurrindað íløgu mvg-ið, tá bilurin varð keyptur. Toll- og Skattstova Føroya heldur tí fast við, at kærarin eigur ikki at fáa frádrátt fyri meira enn 50% av bilútreiðslunum.

Telefonútreiðslur

Út frá stødd og slag av virki hevur Toll- og Skattstova Føroya bert góðtikið telefonnr. y at vera vinnulig, tá hesar eru at rokna sum ein telefon, og er vinnuligi parturin ávikavist kr 2.864 og kr. 4.348 fyri árini 2001 og 2002. Samlaða telefonútreiðslan hjá kæraranum fyri hesi árini er ávikavist kr. 7.929 og kr. 11.913.

Avgerðin hjá Skatta- og avgjaldskærunevndini

Toll- og Skattaráð Føroya hevur við rundskrivi nr. 3 frá 30. juni 2003 gjørt av, at tær serligu reglurnar, sum vóru galdandi fyri, nær seyðahald varð mett at vera vinnuligt, skuldu setast úr gildi (Rundskriv nr. 16 frá 8/4 1989 viðvíkjandi skatting av seyði). Ístaðin skal virkandi frá inntøkuárinum 2002 ein ítøkilig meting gerast í hvørjum einstøkum føri, hvørt talan er um vinnuligt virksemi ella sokallað ítriv.

Fremsta eyðkenni við vinnuligum virksemi er, at talan skal vera um støðugan rakstur, sum verður rikið við vinningi fyri eyga. Onnur eyðkenni fyri, nær virksemið verður mett at vera vinnuligt eru annars nevnd í Vegleiðingarskrivi Líkningarráðsins frá 96, s. 120 ff. 

Kærarin hevur í árunum frá 1998 til 2002 havt eina sølu, sum hevur ligið millum kr. 60.794 og kr. 80.626. Hesi somu ár hevur hann hvørt ár havt hall av virkseminum. Hallið hevur ligið millum kr. -16.344 og kr -59.768.

Nevnast kann eisini, at partur av inntøkuni er studningur. Soleiðis eru til dømis kr. 11.419 av kr. 60.794 og 13.400 av kr. 80.626 studningur.

Upplýst er í roknskapinum, at hann hevur 120 áseyðir, og at árini 1998 til 2002 eru skornir ávikavist 76, 76, 78, 80 og 76, harav 64, 64, 68, 70 og 67 eru seldir. Í 2002 er ogn á íalt kr. 394.818 og skuld á kr. 78.023.

Útlit sýnast ikki at vera fyri, at virksemið innan ávísa tíð fer at geva yvirskot. Hetta er ivaleyst ikki, tí rakstrarhátturin ikki er vanligur fyri virksemi av hesum slag, ella at virksemið ikki livir upp til tað vinnuliga støðið, sum er galdandi fyri hesa vinnu. Men helst, sum skattgjaldarin sjálvur vísir á, tí tað er trupult at fáa lønsemi í slíka vinnu.

Skatta- og avgjaldskærunevndin metti, at tá virksemið gevur hall hvørt ár, er nógv sum talar fyri at siga, at talan er ikki um støðugan rakstur, sum hevur vinnu og yvirskot fyri eygað. Nevndin avgjørdi tí at staðfesta avgerðina hjá Toll- og Skattstovu Føroya at meta seyðahaldið hjá skattgjaldaranum at vera ikki vinnuligt virksemi.

Viðmerkjast skal í hesum sambandi, at talan má vera um ein feil, tá Toll- og Skattstova Føroya í ætlanarskrivi frá 30. oktober 2003 hevur boðað skattgjaldaranum frá, at virksemið hansara verður ikki mett at vera vinnuligt frá 1. januar 2004, bæði skattliga og í mvg-num, og so í broytingarskrivi frá 2. mars 2004 sigur, at skattliga verður hann ikki mettur at vera vinnuligur frá 1. januar 2003.

Onki er, sum týðir uppá, at Toll- og Skattstova Føroya hevur broytt støðu hesum viðvíkjandi, hvørki í ummælinum til nevndina ella aðrastaðni. Onki er, sum týðir uppá, at Toll- og Skattstova Føroya hevur ætlað, at skattgjaldarin fyri sama ár skal vera mettur vinnuligur fyri mvg og ikki vinnuligur skattliga. Talan er um eina somikið týðandi broyting, at um so var, at hetta var ætlanin hjá Toll- og Skattstova Føroya, átti hetta at komið týðiliga fram. Tvørturímóti verður í skrivinum frá 30. oktober 2003 víst á, at Toll- og Skattstova Føroya hevur viðgjørt spurningin av nýggjum og avgjørt, at virksemið frá 1. januar 2004 verður ikki roknað sum vinnuligt.

Vísast kann eisini á, at í avgerðini hjá Kommunalu Skattakærunevndini verður víst á, at “T&S hevur avgjørt, at frá 1. januar 2004 verður hetta at rokna sum ítriv”.

Samanumtikið verður tí mett, at avgerðin hjá Toll- og Skattstova Føroya frá 2. mars 2004 er, at skattligt hall verður ikki loyvt frá 1. januar 2004.

Telduútgerð og skeiðvirksemi

Telda og telduskeið eru ikki vanligar útreiðslur í samband við seyðahald, og tí má krevjast, at víst verður á, at endamálið við útreiðsluni er at vinna inntøku av seyðahaldinum. 

Kærarin hevur víst á, at teldan er ætlað til at nýta í landbúnaðinum t.d. at skriva rokningar við, at skráseta kundarnar við og at skráseta seyðin við. Tað seinasta er farið ígongd, og áður er telduført yvirlit yvir seyðin latið Toll- og Skattstovu Føroya, restin kemur so við og við, sum førleikin til nýtsluna veksur.

Toll- og Skattstova Føroya vísir m.a. á, at onki er í roknskapartilfarinum, sum bendir á, at teldan verður nýtt vinnuliga. Bókhaldið verður ført av øðrum, mvg-roknskapurin og sølufakturar verða førdir í hond.

Skatta- og avgjaldskærunevndin metti, at tað ikki kundi avvísast, at útreiðslan til teldu og telduskeið bæði hevði vinnuligt og privat endamál og vildi tí loyva frádrátt fyri tann vinnuliga partin. Nevndin avgjørdi sostatt at heimvísa henda partin av málinum til Toll- og Skattstova Føroya til meting av býtinum millum privata og vinnuliga nýtslu. Nevndin avgjørdi eisini, at samsvarandi býti skuldi verða galdandi fyri útreiðsluna í mvg-roknskapinum.

Bilútreiðslur

Toll- og Skattstova Føroya hevur fyri árini 2001 og 2002 bert góðtikið 50% av bilútreiðslunum, svarandi til ávikavist kr. 14.314 og kr. 11.777.

Tá talan er um ein vøruvogn, sum er egnaður til privatnýtslu, er grunsul fyri, at hann eisini verður brúktur privat. Um skattgjaldarin metir, at eginnýtslan er minni enn mett av Toll- og Skattstovu Føroya, kann hann við t.d. koyribók sanna hesa eginnýtslu.

Skattgjaldarin hevur ikki ført koyribók ella á annan hátt nøktandi sannað, at nýtslan er øðrvísi enn mett.

Skatta- og avgjaldskærunevndin avgjørdi sostatt at broyta avgerðina hjá Kommunalu Skattakærunevndini og geva Toll- og Skattstovu Føroya viðhald í, at skattgjaldarin bert kann draga frá ávikavist kr. 14.314 og kr. 11.777 í bilútreiðslum árini 2001 og 2002.

Telefonútreiðslur

Út frá einari meting av, at sum rakstrarútreiðsla verður bert góðkent tað, sum er farið til at tryggja, halda og vinna inntøkuna, kann takast undir við sjónarmiðnum hjá Toll- og Skattstovu Føroya, at bert tann eina telefonin verður góðkend sum vinnulig. Frádrátturin, sum sostatt verður loyvdur, svarar til kr. 2.864 og kr. 4.348, og hetta má metast sum rímiligt út frá stødd og slag av virki.

Skatta- og avgjaldskærunevndin avgjørdi sostatt at broyta avgerðina hjá Kommunalu Skattakærunevndini og geva Toll- og Skattstovu Føroya viðhald í, at skattgjaldarin bert kann draga frá ávikavist kr. 2.864 og kr. 4.348 í telefonútreiðslum árini 2001 og 2002. Somuleiðis avgjørdi nevndin at staðfesta avgerðina hjá Toll- og Skattstova Føroya at lækka keypsmvg-ið við kr. 444 í 2002.

